
Namminersorlutik Oqartussat pigisaannik sillimmasiisarfimmik pilersitsinerup 

iluaqutissartai aammalu aporfissarisinnaasaasa misissorneqarnissaanik, tamatumunnga 

ilanngullugu pilersitsinerup suut piumasaqaatitariumagai, soorlu aningasartuutissat 

aammalu sulisussat pillugit Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

(Inatsisartunut ilaasortaq Anthon Frederiksen, Partii Naleraq) 

 

Siullermik inatsisartunut ilaasortaq Anthon Frederiksen, Partii Naleraq, aalajangiiffigisassatut 

siunnersuuteqarneranut qujanaq imatullu naatsumik ATASSUT-miit oqaaseqarfigissavarput. 

Siunnersuuteqartoq ilumoornerassavarput, ukiorpassuanngortuni naalakkersuinikkut eqqartorneqar-

tuarmat, aningaasartuuterpassuit nunatsinniit avammut aniatiinnarneqartartut pillugit aammalu pi-

sortat ingerlataanni qanoq aningaasartuutikillisaanersugut eqqartorneqartuartarmata. Qujanartumilli 

neqeroortitsinerni periarfissanik ajorseriartitsinngikkaluarluni angusaqartoqartarnera eqqaassallugu 

mininneqarsinnaanngilaq.  

Namminerisamik illoqarutta angallateqaruttalu, namminerlu akisussaaffigisatsinnik sillimasersin-

naanerput pisinnaatitaaffigaarput. Pisortalli ingerlataanni pisussaaffeqarpugut pigisatta sulisullu il-

lersorniarlugit pinngitsoorata sillimmasersimassallugit. 

ATASSUT-miit Naalakkersuisut siunnersuuteqartumut akissuteqarnerat iluarisimaarparput, oqaati-

gineqarmat massakkut Namminersorlutik Oqartussat sillimmasiisarnerannut misissuinernik sulia-

rineqartunut ilaasoq, kommuunit imaluunniit aktieselskabit Namminersorlutik Oqartussanik pigi-

neqartuni, sillimmasiissutit akiliutigineqartartut appartinneqarsinnaanerat siunertarineqarluni. 

Pitsaaqutit ajoqutillu pillugit misilittakkagut itisilinngikkaluarlugit, ATASSUT-miit Naalakkersui-

sut akissuteqarnerat aammalu siunnersummut itigartitsinissamik inassuteqarnerat matumuuna isu-

qatigigatsigu nalunaarutigaarput.   


